
	БОСНА И ХЕРЦЕГОВИНА

Агенција за заштиту личних података
у Босни и Херцеговини

С а р а ј е в о


Sarajevo: 20.10.2017.
PREDMET:
Objava spiska dužnika za održavanje zajedničkih dijelova zgrade od strane Zajednice etažnih vlasnika, Mišljenje -  d o s t a v lj a  s e
VEZA:
Vaš e-mail od 18.10.2017.
Agencija za zaštitu ličnih podataka u Bosni i Hercegovini zaprimila je Vaš e-mail datum veze u kojima navodite da neki od etažnih vlasnika zgrade u kojoj stanujete smatraju da ne trebaju plaćati održavanje zajedničkih djelova zgrade. Od Agencije tražite mišljenje da li se na oglasnoj ploči može objaviti spisak u kojem bi se, osim imena i prezimena etažnog vlasnika, navele uplate svakog od njih pojedinačno u tekućoj godini, te eventualna dugovanja svakog od etažnih vlasnika, od uspostave Zajednice etažnih vlasnika.
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11), dajemo sljedeće:
M I Š LJ E NJ E

Zakon je opći propis koji regulira obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.
U članu 3. Zakona date su definicije pojedinih izraza koji se upotrebljavaju u Zakonu. U skladu sa datim definicijama, Zajednica etažnih vlasnika je kontrolor koji obrađuje lične podatke etažnih vlasnika radi obavljanja poslova upravljanja zajedničkim dijelovima zgrade, kao imovinom u suvlasništvu i zajedničkim korištenjem zajedničara.

Zakon u članu 4. propisuje osnovne principe obrade ličnih podataka kojih su se obavezni pridržavati svi kontrolori. U tački a) navedenog člana propisano je da je kontrolor obavezan da lične podatke obrađuje na pravedan i zakonit način. Princip pravednosti i zakonitosti obrade ličnih podataka podrazumijeva obradu ličnih podataka koji su propisani zakonom i da je obrada podataka neophodna za ispunjenje svrhe.
Održavanje stambenih zgrada, stambeno – poslovnih zgrada, stambenih zgrada sa garažama i poslovnih zgrada uređuje se Zakonom o održavanju zgrada („Sl. glasnik RS“ br. 101/11). 

U poglavlju II.2. Zakona o održavanju zgrada uređen je način održavanja zajedničkih dijelova zgrade. Tako je u članu 12. propisano da „zajedničke dijelove zgrade održavaju i finansiraju etažni vlasnici zajednički“.
Nadalje, u članu 36. Zakona o održavanju zgrada propisano je da se o prihodima, rashodima i potrošnji sredstava na ime održavanja stambene zgrade vodi evidencija, te da se u evidenciji iskazuju podaci o ostvarenim prihodima, o ostvarenim rashodima za održavanje zgrade, o gotovinskim uplatama, uplatama preko žiro računa zajednice, radi održavanja stambene zgrade. O prihodima i rashodima i potrošnji sredstava upravni odbor podnosi izvještaj skupštini zajednice, najmanje jednom godišnje, a pravo uvida u izvještaj imaju svi etažni vlasnici u zajednici.

Iz navedenog člana proizlazi pravo etažnih vlasnika Zajednice da izvrše uvid u izvještaje.  Međutim istim nije propisan pravni osnov da predstavnik upravnog odbora ili bilo kojeg drugog organa Zajednice etažnih vlasnika, vrši objavu spiska sa ličnim podacima etažnih vlasnika na oglasnoj ploči u zgradi.

Dakle, Agencija je mišljenja da Zajednica etažnih vlasnika nema pravni osnov da na oglasnoj ploči u zgradi objavi spisak sa imenima i prezimenima etažnih vlasnika zgrade, te podatke o izvršenim uplatama i eventualnim dugovanjima svakog od njih, od dana uspostave Zajednice. 

